
መግቢያ 
 
 

ዳሸን ባንክ አ.ማ.  በ1987 ዓ.ም. በወቅቱ ሥራ ላይ በነበሩት በ1953 በወጣው የኢትዮጵያ የንግድ 

ሕግ፣ በባንክ ሥራ ፈቃድና ቁጥጥር አዋጅ ቁ. 84/1986 መሠረት እንዲሁም በመመሥረቻ ፅሑፍና 

የዚሁ አካል በነበረው መተዳደሪያ ደንብ መሠረት የተቋቋመ አክሲዮን ማኅበር ነው፡፡ ሆኖም ግን - 

1. የተሻሻለው የንግድ ሕግ አዋጅ ቁጥር 1243/2013 ከመመሥረቻ ፅሑፍ ውጪ መተዳደሪያ ደንብ 

መያዝ አስገዳጅ ባለመሆኑ በመተዳደሪያ ደንቡ ውስጥ ያሉትንና የመመሥረቻ ፅሑፍ ድግግሞሽ 

ያልሆኑትን ደንቦች ወደ መመሥረቻ ፅሑፍ ለማካተት ሲባል፣  
 

2. በተሻሻለው የንግድ ሕግ አዋጅ ቁጥር 1243/2013፤ በአዲሱ የባንኮች ማቋቋሚያ አዋጅ ቁጥር 

1360/2017 እና በብሔራዊ ባንክ መመሪያዎች፤በካፒታል ገበያ አዋጅ ቁጥር 1248/2013 እና 

መመሪያዎቹ እንዲሁም በሌሎች ህጎች በአስገዳጅነት ሁኔታ ስለማህበራት (ኩባንያ) የተጠቀሱትን 

ድንጋጌዎች ለማካተት ሲባል እና 
 

3. በተለያዩ ጊዜያት በመደበኛ እና ድንገተኛ ጠቅላላ ጉባዔዎች የተወሰኑና የማኅበሩን መመሥረቻ 

ፅሑፍ እና መተዳደሪያ ደንቦች የሚያሻሽሉ ቃለ-ጉባዔዎችን በአንድ ላይ ለማጠቃለል እንዲሁም 

የተወሰኑ አንቀፆችን ለማሻሻል ሲባል፣ 
 

በ………ቀን……. ዓ.ም. በተደረገው የማኅበሩ 28ተኛ አስቸኳይ ጠቅላላ ጉባዔ በተላለፈው ውሳኔ 

መሠረት ቀድመው ሥራ ላይ የነበሩት የመመሥረቻ ፅሑፍ እና መተዳደሪያ ደንብ በዚህ መሥረቻ 

ፅሑፍ ተጠቃለው እና ተሻሽለው ከዚህ የሚከተለው ይዘት እንዲኖራቸው ተደርጓል፡፡  

 

አንቀጽ 1 

የባለአክሲዮኖች ስም፣ ዜግነት፣ አድራሻ እና በማኅበሩ ውስጥ ያላቸው የአክሲዮን ድርሻ  
 

የባለአክሲዮኖች ስም፣ ዜግነት፣ አድራሻ፤ በማኅበሩ ውስጥ ያላቸው የአክሲዮን ድርሻ እና የተከፈለው 

የአክሲዮን መጠን ከዚህ የተሻሻለ የመመስረቻ ፅሑፍ ጋር ተያይዟል፡፡  

  

አንቀጽ 2 

የማኅበሩ ስም 

        የማኅበሩ ስም “ዳሸን ባንክ አክሲዮን ማኅበር” ነው፡፡ 

አንቀጽ 3 

የማኅበሩ ዋና መሥሪያ ቤት 
 

1. የማኅበሩ ዋና መሥሪያ ቤት አድራሻ፡- ሀገር - ኢትዮጵያ፣ ከተማ- አዲስ አበባ፣ ክፍለ ከተማ- 

ልደታ፣ ወረዳ- 7፣ የቤት ቁጥር- አዲስ፣ የፖስታ ሳጥን ቁጥር፡ 12752 ነው፡፡  
 

2. የዳይሬክተሮች ቦርድ አስፈላጊ ሆኖ ሲያገኘው ከኢትዮጵያ ውጭ ቅርንጫፍች እና ወኪል ፅሕፈት 

ቤቶችን ሊከፍት ይችላል፡፡ 
 

አንቀጽ 4 

የማኅበሩ ዓላማዎች 
 

ማኅበሩ ከዚህ በታች የተዘረዘሩት ዓላማዎች ይኖሩታል፡፡ 
 

1. የባንክና የገንዘብ ልውውጥ ንግድ ሥራ መሥራት፤ 

2. ሕግ በሚፈቅደው ዓይነት ገንዘብ በተቀማጭ መቀበል፣ ማንቀሳቀስ፤ 

3. ለልዩ ልዩ የኢኮኖሚ ሥራዎች የአጭርና የረጅም ጊዜ የገንዘብ ብድሮችን መስጠት፤ 

4. የንግድ ባንክ አገልግሎቶችን መስጠት፤ 

5. በሌሎች ልማት ነክ ሥራዎች ውስጥ መሳተፍ፤ 

6. ቅርንጫፍ ባንኮችን በአገር ውስጥና በውጭ አገር ከፍቶ የንግድ ሥራ ማካሄድ፤ 

7. የውጭ ምንዛሪ መግዛት ፣መሸጥና መያዝ ፣እንዲሁም የውጭ ምንዛሪ ሥራንና ሌሎች ከውጭ 

ምንዛሪ ጋር የተያያዙ ሥራዎችን ማከናወን፤ 

8. ከወለድ ነፃ የባንክ አገልግሎት መስጠት፤ 

9. በዲጂታል ዘዴዎች የፋይናንስ አገልግሎት መስጠት፤  

10. የከበሩ ንብረቶችን የማስቀመጥ አገልግሎት፤ 

11. በሥራ ላይ ባሉ የባንክና የካፒታል ገበያ ሕጎች መሠረት የተለያዩ ዓይነት ሠነደ ሙዓለ ንዋዮችን 

ማውጣት፤ 

12. ከሥር የተዘረዘሩትን ጨምሮ፣ በካፒታል ገበያ አገልግሎት ሰጪዎች ፈቃድና ቁጥጥር መመሪያ 

መሠረት፣ በካፒታል ገበያ ውስጥ በቀጥታ ወይም በተቀጥላ ኩባንያ አማካይነት በእነዚህ ብቻ 

ሳይገደብ የካፒታል ገበያ አገልግሎት ሰጪ ሆኖ መሥራት፡- 

    12.1 የሠነደ ሙዓለ ንዋይ ደላላነት፣ ገበያ አከናዋኝነት፣ እና የሠነደ ሙዓለ ንዋይ ዲጂታል ንዑስ 

ደላላነት፣ 

    12.2 የኢንቨስትመንት ባንክ ሥራ አንደርራይቲንግን ጨምሮ፣ 

    12.3 የሠነደ ሙዓለ ንዋይ ጥበቃ (ማኖር) አገልግሎቶች፣ 



3 
 

    12.4 የሠነደ ሙዓለ ንዋይ ገበያ ከፋችነት፣ 

    12.5 የሠነደ ሙዓለ ንዋይ ፖርትፎሊዮ/የፈንድ አስተዳደር እና 

    12.6 በካፒታል ገበያ አገልግሎት አቅርቦት ውስጥ በተለያዩ ዘርፎች መሳተፍ፡፡ 

13.  የኢትዮጵያ ብሔራዊ ባንክ የሚፈቅዳቸውን በተለምዶ እንደ ባንክ ሥራ የሚታወቁ ሌሎች 

ተግባራትን ማከናወን፡፡ 
 

አንቀጽ 5 

የማኅበሩ ዋና ገንዘብ (ካፒታል)እና መጠባበቂያ 
 

1. የማኅበሩ የተፈረመ  ዋና ገንዘብ (ካፒታል) ብር 14,336,972,000 (አሥራ አራት ቢሊዮን 

ሦስት መቶ ሠላሳ ስድስት ሚሊዮን ዘጠኝ መቶ ሰባ ሁለት ሺህ ብር) ሲሆን ይህም ገንዘብ 

ሙሉ በሙሉ በጥሬ ገንዘብ የተከፈለ ነው፡፡  

2. የማኅበሩ ዋና ገንዘብ በየጊዜው በጠቅላላ ጉባዔ እየተወሰነ ሊያድግ ይችላል፡፡  

3. ማኅበሩ የሚከተሉትን ሕጋዊ የመጠባበቂያ ሒሣቦች የመያዝ ግዴታ ይኖርበታል፡፡  

3.1 ማኅበሩ በእያንዳንዱ ሒሳብ ዓመት መጨረሻ ላይ ከሚያገኘው የተጣራ ትርፍ ቢያንስ 25% 

(ሃያ አምስት በመቶ) ወደ ሕጋዊ የመጠባበቂያ ሒሳብ ያዛውራል፡፡ ፡፡ የባንኩ የመጠባበቂያ 

ሒሳብ ከካፒታሉ ጋር እኩል በሚሆንበት ጊዜ ባንኩ ከተጣራ ትርፍ ላይ በየዓመቱ 

የሚይዘው የመጠባበቂያ ሒሳብ መጠን በኢትዮጵያ ብሔራዊ ባንክ በሚያወጣው መመሪያ 

መሠረት የሚወሰን ይሆናል፡፡  

3.2 የኢትዮጵያ ብሔራዊ ባንክ በሚወስነው መሠረት ማኅበሩ በቂ ገንዘብ አከል ንብረቶችን 

ይይዛል፡፡ ፡፡ 

3.3 ማኅበሩ በአደራ ከተቀበለው ጠቅላላ ተቀማጭ ገንዘብ ላይ የኢትዮጵያ ብሔራዊ ባንክ 

በየጊዜው በሚወስነው መቶኛ መሠረት መጠባበቂያ ገንዘብ ያስቀምጣል፡፡  

3.4 ማኅበሩ የቦርድ ዳይሬክተር ወይም ሠራተኛ በቸልተኝነት ወይም እምነት በማጉደል 

የሚደርስ ኪሳራ እና በሌላ ማንኛውም ያልተጠበቀ ክስተት ወይም ሁኔታ የተነሳ የሚደርስ 

ማንኛውንም ኪሳራ ለመሸፈን የሚያስችል እና ለዚሁ ጉዳዩ ብቻ የተያዘ የመጠኑ በቂነት 

በኢትዮጵያ ብሔራዊ ባንክ የተረጋገጠ ልዩ የመጠባበቂያ ሒሳብ ይይዛል፡፡   

3.5 በተጨማሪም ማኅበሩ ከዓለም አቀፍ የፋይናንስ ሪፖርት አቀራረብ ደረጃ እና አተገባበር ጋር 

በተያያዘ አስፈላጊ የሆኑ መጠባበቂያዎችን ይይዛል፡፡   

                            አንቀጽ 6 

የአክሲዮኖች ዋጋ፤ ብዛት እና ዓይነት  
 

1. የእያንዳንዱ ዋጋ ብር 1000 (አንድ ሺህ) የሆነ እና አጠቃላይ ቁጥራቸው 14,336,972 (አሥራ 

አራት ሚሊዮን ሦስት መቶ ሠላሳ ስድስት ሺ ዘጠኝ መቶ ሰባ ሁለት) የሆኑ አክሲዮኖች በማኅበሩ 

ተመዝግበው ይገኛሉ፡፡   

2. አክሲዮኖቹ ሁሉም በባለአክሲዮኖቹ ስም የተመዘገቡና ቁጥር የተሰጣቸው ናቸው፡፡  

3. ሁሉም አክሲዮኖች እኩል መብት የሚሰጡና እኩል ግዴታ የያዙ መደበኛ አክሲዮኖች ናቸው፡፡ 

4. ማኅበሩ በካፒታል ገበያ አዋጅ እና መመሪያዎች መሠረት መደበኛ አክሲዮኖች በኤሌክትሮኒክስ ዘዴ 

ተፈጥረው በኤሌክትሮኒክስ የአክሲዮን ሒሳብ የሚያዙ ግዑዝነት የሌላቸው አክሲዮኖችን ያወጣል፡፡  

አንቀጽ 7 
የባለአክሲዮን መብቶች 

እያንዳንዱ ባለአክሲዮን፡- 
 
1. በማንኛውም የባለአክሲዮኖች ጉባዔ ላይ የመገኘት፣ ምርጫ የማድረግ፣ በገዛው የአክሲዮን ብዛት ልክ 

ወሳኝ ድምፅ የመስጠት፤ 

2. የማኅበሩን ሠነዶች የመመርመርና ግልባጭ የማግኘት እንዲሁም ውሳኔዎችን የማወቅ፤ 

3. በዓመታዊ የተጣራ ትርፍና በማኅበሩ ሒሳብ የማጣራት ሒደት ውስጥ የመሳተፍ፤ 

4. በሕጉ መሠረት ለማኅበሩ የዳይሬክተሮች ቦርድ እጩ ሆኖ የመቅረብ፤ 

5. የማኅበሩ ገንዘብ በመጨመሩ የተነሳ የሚወጡ ተጨማሪ አክሲዮኖች ለአባላት በሚደለደሉበት ጊዜ 

ከሌሎች የውጭ ሰዎች ቅድሚያ የማግኘት መብት፤ 

6. በማኅበሩ ውስጥ ያላቸውን አክሲዮን በመያዣነት የመጠቀም፤ 

7. አስፈላጊ ሆኖ በተገኘ ጊዜ ሁሉ ያላቸውን አክሲዮን ለሶስተኛ ወገን የማስተላለፍ፤ 

8. ከተጣራው ዓመታዊ ትርፍ እንዲሁም ማኅበሩ ሲፈርስ ከሚቀረው የተጣራ ንብረት ድርሻ ለማኅበሩ 
ዋና ገንዘብ ገቢ ባደረገው የገንዘብ መጠን ልክ የማግኘት እና  

9. አግባብነት ባለው ሕግ እና በዚሁ የመመሥረቻ ፅሑፍ የተሰጡትን መብች ሁሉ የመጠቀም መብት 

አለው፡፡ 

አንቀጽ 8 

የባለአክሲዮኖች ኃላፊነት እና የአክሲዮን ድርሻ 
 

1. የባለአክሲዮኖች ኃላፊነት በነፍስ ወከፍ በገዙት የአክሲዮን ድርሻ ልክ ነው፡፡ 

2. ማንኛውም የተፈጥሮ ወይም የሕግ ሰው በባንክ ውስጥ የሚኖረው የአክሲዮን ድርሻ ወይም መጠን 

በባንክ ሥራ አዋጅ እና የኢትዮጵያ ብሔራዊ ባንክ በሚያወጣው መመሪያ መሠረት የሚወሰን 

ይሆናል፡፡  
 

አንቀጽ 9 

የአክሲዮኖች ምዝገባ 

 

1. የማኅበሩ አክሲዮኖች ሁሉ ለዚህ ሲባል የተቋቋመ የወረቀት መዝገብ ወይም ለረጅም ዘመን በሚቆይ 

የኤሌክትሮኒክስ ዘዴ ውስጥ ይመዘገባሉ፡፡ መዝገቡም እያንዳንዱ ባለአክሲዮን በማኅበሩ ያለውን 

የተከፈለና የተፈረመ አክሲዮን ብዛትና መለያ ቁጥር እንዲሁም ባለአክሲዮኖቹ የተመዘገቡበትን ቀን 

የሚያሳይ ይሆናል፡፡  

2. አክሲዮኖች የማይከፋፈሉ ናቸው፡፡ ብዙ ሰዎች አክሲዮኖችን በጋራ በሚይዙበት ጊዜ የዚህ መመስረቻ 

ፅሑፍ አንቀፅ 11 ተፈፃሚ ይሆናል፡፡  

3. በማኅበሩ የሚወጡት ሠነደ ሙዓለ ንዋዮች ግዑዝ አልባ በሆነ መልክ ይሆናሉ፣ እናም ለሕዝብ 

ለሽያጭ የሚቀርቡት ሁሉም ሠነደ ሙዓለ ንዋዮች በሕግ የሚጠየቁትን መረጃዎች በያዘው 

በማዕከላዊ የሠነደ ሙዓለ ንዋዮች ግምጃ ቤት በሚገኘው የኤሌክትሮኒክስ መዝገብ ውስጥ ያለውን 

መረጃ ያንፀባርቃሉ፡፡ 

4. ማኅበሩ የሠነደ ሙዓለ ንዋይ የምስክር ወረቀቶችን አይሰጥም፡፡ 

5. ነባሮቹም ሆነ ለወደፊቱ የሚሰጡት የማህበሩ ሁሉም የአክሲዮኖች የምስክር ወረቀቶች ግኡዝ አልባ 

ብቻ ናቸው፡፡   
 

አንቀጽ 10 

አክሲዮን ስለማስተላለፍ 
 

1. የተመዘገቡ አክሲዮኖች ባለቤትነት የሚረጋገጠው የአክሲዮኖች መዝገብ በሚያመለክተው መሠረት 

ይሆናል፡፡  

2. የማኅበሩ አክሲዮኖች፣ የሕዝብ ሠነደ ሙዓለ ንዋዮች በመሆናቸው፣ በካፒታል ገበያ አዋጅ፣ ሠነደ 

ሙዓለ ንዋይን ለሕዝብ የማቅረብ እና የግብይት መመሪያ ፣ በኢትዮጵያ ሠነደ ሙዓለ ንዋዮች 

ገበያና በማዕከላዊ የሠነደ ሙዓለ ንዋዮች ግምጃ ቤት ደንቦች መሠረት ያለምንም ገደብ  ሊተላለፉ 

ይችላሉ፡፡ 

አንቀጽ 11 

የአክሲዮን የጋራ ባለቤትነት፣ መያዣና ዓላባ 
 

1. አክሲዮኖቹን በጋራ የያዙ ባለአክሲዮኖች እንደራሴ ይሾማሉ፡፡ የሾሙትን ሰው ስምና አድራሻ 

በባለአክሲዮኖች መዝገብ ያስመዘግባሉ፡፡ ማኅበሩም መጥሪያዎችንና መግለጫዎችን የሚልከው 

ለተሾመው ለባለአክሲዮኖች እንደራሴ ይሆናል፡፡  

2. ባለአክሲዮኖች ያላቸውን አክስዮን በመያዣም ሆነ በአላባ ማስያዝ የሚችሉ ሲሆን፤ አክሲዮኑን 

በመያዣም ይሁን በአላባ ያስያዘው ባለአክስዮን ስም፤ አድራሻ፣ ያስያዘበት ምክንያት፣ ያለውን 

መብትና የመሳሰሉትን ሁኔታዎች ጨምሮ ማስመዝገብ አለበት፡፡ ማኅበሩም መጥሪያዎችና 

መግለጫዎች የሚልከው በመያዣ ለያዘው ወይም በአላባ ተጠቃሚ ለሆነው ሰው ይሆናል፡፡  
 

 

 

አንቀጽ 12 

ስለአክሲዮኖች እና የአክሲዮኖች መዝገብ 

 

1. በባንክ ሥራ አዋጅ እና በኢትዮጵያ ብሔራዊ ባንክ በሚወጡት አግባብነት ባላቸው መመሪያዎች 

ተገዥ ሆኖ፣ እና በካፒታል ገበያ አዋጅ እና በእሱ ሥር በሚወጡት መመሪያዎች መሠረት ለግዑዝ 

አልባ ሠነደ ሙዓለ ንዋዮች ከሚያስፈልጉት መስፈርቶች አንፃር፣ የአክሲዮን ባለቤቶች መዝገብ 

በሚከተለው መልኩ ይጠበቃል፡- 

1.1 በግልፅ (ፐብሊክ) ለገበያ የቀረቡት እና ግዑዝ አልባ የተደረጉት ሁሉም የማኅበሩ አክሲዮኖች 

የመጨረሻው ትክክለኛ የባለቤትነት መዝገብ በካፒታል ገበያ አዋጅ፣ ለሕዝብ የሚሸጡ ሠነደ 

ሙዓለ ንዋዮችን ግዑዝ አልባ የማድረግ መመሪያ፣ እና ሌሎች አግባብነት ባላቸው የካፒታል 

ገበያ ሕጎችና መመሪያዎች መሠረት በማዕከላዊ የሠነደ ሙዓለ ንዋይ ግምጃ ቤት ዘንድ     

ይያዛል፡፡ 

1.2 ማኅበሩ አውጪ (Issuer) እና ፈቃድ ያለው የፋይናንስ ተቋም እንደመሆኑ መጠን፣ የውስጥ 

መዝገቦችን ይይዛል፤ እናም የሁሉም የባለአክሲዮኖች መረጃ ትክክለኛነትንና የተሟላ መሆንን 

ለማረጋገጥ ከማዕከላዊ የሠነደ ሙዓለ ንዋዮች ግምጃ ቤት ጋር ተባብሮ ይሠራል፡፡ እነዚህ 

የውስጥ መዝገቦች በሕግ ድንጋጌዎች እና በመመስረቻ ፅሑፍ ሥር የሚጠየቁትን ሁሉንም 

ዝርዝሮች ይይዛሉ፡፡ 

2. በማኅበሩ የውስጥ መዝገቦች ላይ የሚታወቅ ማንኛውም ስህተት ወይም በማዕከላዊ የሠነደ ሙዓለ 

ንዋዮች ግምጃ ቤት መዝገብ ላይ ሪፖርት የተደረገ ማንኛውም ስህተት ይመረመራል እና 

ይስተካከላል፡፡ የማኅበሩ ዋና ሥራ አስፈፃሚ ወይም አግባብነት ያለው ኃላፊ፣ ስህተቱ ከተገኘ ወይም 

ከታወቀበት ጊዜ አንስቶ በሠላሳ (30) ቀናት ውስጥ እንደአስፈላጊነቱ ከማዕከላዊ የሠነደ ሙዓለ 

ንዋዮች ግምጃ ቤት ጋር በመተባበር መመርመሩንና መስተካከሉን ያረጋግጣል፡፡ 

3. የማኅበሩ የውስጥ የአክሲዮን ባለቤቶች መዝገብ በባንክ ሥራ አዋጅ  እና ሌሎች አግባብነት ባላቸው 

ሕጎች መሠረት ለተፈቀደላቸው ሰዎች ምርመራ ክፍት ይሆናሉ፡፡ የማዕከላዊ የሠነደ ሙዓለ ንዋዮች 

መዝገብን የመመልከት ጉዳይ በግምጃ ቤቱ የአሠራር ደንቦች እና አግባብነት ባላቸው የካፒታል ገበያ 

ሕጎች ይገዛል፡፡ 

አንቀጽ 13 

የማኅበሩ የሒሳብ መግለጫዎች እና ዓመታዊ ትርፍ አከፋፈል ሥርዓት 
 
 

1. በእያንዳንዱ የፋይናንስ ዓመት መጨረሻ ማኅበሩ የሒሳብ መግለጫዎቹን፣ የንብረትና እና ዕዳ 

መግለጫ፣ የትርፍና ኪሳራ መግለጫ፣ የሀብትና ንብረት ዝርዝር ሪፖርት፣ የዳይሬክተሮች ቦርድ 

ዓመታዊ ሪፖርት፣ እና የውጭ ኦዲተሮች ሪፖርት ያዘጋጃል፡፡ እነዚህ ሠነዶች ለባለአክሲዮኖች 

ውሳኔ በማኅበሩ ባለአክሲዮኖች መደበኛ ጠቅላላ ጉባዔ ላይ ይቀርባሉ፡፡  

2. በማኅበሩ የአክሲዮን መዝገብ ላይ ስማቸው የሰፈረው ሁሉም የአክሲዮን ባለቤቶች ለማየት፣ ግልባጭ 

ለመውሰድ፣ እንዲሁም በጠየቁ ጊዜ በራሳቸው በባለአክሲዮኖቹ ወጪ እንዲላኩላቸው ለማድረግ 

ይቻል ዘንድ በአንቀፅ 7(2) የተጠቀሱት ሠነዶች በንግድ ሕጉ  መሠረት መደበኛ ጠቅላላ ጉባዔ 

ከመደረጉ አስራ አምስት ተከታታይ ቀናት በፊት ጀምሮ ተደራሽ ሆነው እንዲቀመጡ ይደረጋል፡ 

3. የማኅበሩ “ዓመታዊ የተጣራ ትርፍ” ከጠቅላላ ገቢ ላይ ሁሉም የሥራ ማስኬጃ ወጪዎች፣

መጠባበቂያ፣ግብሮች፣የንብረት እርጅና ዋጋ ቅናሽ፣አላቂ ለሚሆኑ ነገሮች መተኪያ ገንዘብ፣ ለአለፈው 

አመት ግዴታዎች ፣እና በሥራ ላይ ባሉ ሕጎችና የፋይናንስ ሪፖርት አቀራረብ ደረጃዎች መሠረት 

የሚያስፈልጉ ሌሎች አስፈላጊ ክፍያዎች ከተቀነሱ በኋላ የሚቀረው መጠን ነው፡፡ 

4. ከማንኛውም የትርፍ ክፍፍል በፊት ከማኅበሩ የተጣራ ትርፍ የሚከተሉት ድልድሎች ይደረጋሉ፡ 

4.1 ከተጣራ ትርፍ ውስጥ ሃያ አምስት በመቶ (25%) የሚሆነው በባንክ ሥራ አዋጅ መሠረት ወደ 

ሕጋዊ የመጠባበቂያ ሒሳብ ይተላለፋል፡፡ ሕጋዊው የመጠባበቂያ ሒሳብ ከማኅበሩ ካፒታል ጋር 

እኩል በሚሆንበት ጊዜ፣ በየዓመቱ የሚቀመጠው መጠን በኢትዮጵያ ብሔራዊ ባንክ መመሪያ 

ይወሰናል፡፡ የሕጋዊ የመጠባበቂያ ሒሳብ ቅነሳም በዚሁ መመሪያ ይገዛል፡፡ 

4.2 ተጨማሪ ገንዘብ፣ በንግድ ሕግ እና በመመስረቻ ፅሑፉ በተደነገገው መሠረት በጠቅላላ ጉባዔው 

ወደተከፈቱ ሌሎች የመጠባበቂያ ሒሳቦች ሊመደብ ይችላል፡፡ 

5.በባንክ ሥራ አዋጅ መሠረት፣ ቀሪው የተጣራ ትርፍ በያዙት የአክሲዮን ብዛት መጠን ለባለአክሲዮኖች 

ሊከፋፈል ይችላል፡፡ 

6. ኦዲት የተደረጉት ዓመታዊ የፋይናንስ መግለጫዎች በባለአክሲዮኖች ጠቅላላ ጉባዔ ካልፀደቁ በስተቀር 

ምንም ዓይነት የትርፍ ክፍፍል አይታወጅም ወይም አይከፈልም፡፡ 

7.ማኅበሩ የትርፍ ክፍፍል ፖሊሲውንና ማንኛውንም ማሻሻያ፣ በካፒታል ገበያ አዋጅ                          

እና በሕዝብ አክሲዮን አቅርቦትና ግብይት መመሪያ መሠረት፣ ተገቢውን መረጃ ለኢትዮጵያ ካፒታል 

ገበያ ባለሥልጣን (ECMA) እና ለኢትዮጵያ የሠነደ ሙዓለ ንዋይ ገበያ (ESX) በማሳወቅ ለአክሲዮን 

ባለቤቶችና ለሕዝብ ይፋ ያደርጋል፡፡ 

                            አንቀጽ 14 
የማኅበሩ የአስተዳደር አካላት 

 

የማኅበሩ የአስተዳደር አካላት እንደ ቅደምተከተላቸው የሚከተሉት ናቸው፡፡ 

1. የባለአክሲዮኖች ጠቅላላ ጉባዔ፤ 

2. የውጭ ኦዲተሮች፤ 

3. የዳይሬክተሮች ቦርድ፤ 

4. ዋና ሥራ አስፈፃሚ፤ 

5. የማኅበሩ ፀሐፊ፤ እና 

6.  ሌሎች የማኅበሩ የሥራ ኃላፊዎች ናቸው፡፡ 
 

አንቀጽ 15 
የባለአክሲዮኖች ጠቅላላ ጉባዔ 

 

የባለአክሲዮኖች ጠቅላላ ጉባዔ የማኅበሩ ከፍተኛው የሥልጣን አካል ሆኖ፤ ባለአክሲዮን ወይም 

ባለአክሲዮን  ካልሆኑት መካከል  የዳይሬክተሮች ቦርድ አባላትን ይመርጣል፡: 
 

አንቀጽ 16 
ጠቅላላ ጉባዔ ስለመጥራት 

 

1. መደበኛ ጠቅላላ ጉባዔ እንደ አስፈላጊነቱ በማናቸውም ጊዜ ሊጠራ ይችላል፡፡ ሆኖም የሒሳብ ዓመቱ 

ከተዘጋበት ቀን አንስቶ በሚቀጥለው አራት ወራት ውስጥ ቢያንስ አንድ መደበኛ ጠቅላላ ጉባዔ 

ማድረግ ግዴታ ነው፡፡ አስቸኳይ የባለአክሲዮኖች ጠቅላላ ጉባዔ በንግድ ሕግ  እና በሌሎች 

አግባብነት ባላቸው የካፒታል ገበያ ሕጐችና መመሪያዎች ድንጋጌዎች መሠረት በማናቸውም ሁኔታ 

ሊጠራና ሊከናወን ይችላል፡፡ 

2. የባለአክሲዮኖች ጠቅላላ ጉባዔ በዳይሬክተሮች ቦርድ፣ በኦዲተሮች፣ በሒሳብ አጣሪ፤ አግባብ ባለው 

የመንግስት አካል ወይም በፍርድ ቤት ትዕዛዝ ሊጠራ ይችላል፡፡  

3. የጉባዔው ጥሪ በሬድዮና በቴሊቪዥን፤ በማስታወቂያ በማስነገር ወይም በጋዜጣ ማስታወቂያ 

በማውጣት ወይም በአድራሻ የአደራ ደብዳቤ በመላክ ሊፈፀም ይችላል፡፡ የጥሪ ማስታወቂያ 

የማኅበሩን ስምና ዓይነቱን ካፒታሉን መሥሪያ ቤቱ የሚገኝበትን ቦታ የጉባዔውን አጀንዳ 

የመሰብሰቢያው ቦታ የሚገልፅ መሆን ይገባዋል፡፡  

አንቀጽ 17 
የእንደራሴነት ሥልጣን 

 

በጉባዔዎች ላይ በእንደራሴ የመወከል ገደብን በሚመለከት የኢትዮጵያ ብሔራዊ ባንክ የሚያወጣው 

መመሪያ  እንደተጠበቀ ሆኖ፡ 

1. ማንኛውም ባለአክሲዮን በባለአክሲዮኖች ጉባዔ ላይ የሚወክለው እንደራሴ የመሾም መብት አለው፡፡  

2. ሥልጣኑን በግልፅ አድርጐ ወካዩ ባለአክሲዮን ካልገለጠ በስተቀር በባለአክሲዮኖች ጉባዔ ላይ የተገኘ 

እንደራሴ መብትና ግዴታ በጉባዔው ላይ ከተገኙት ባለአክሲዮኖች መብትና ግዴታ ልዩነት የለውም፡፡  

3. በባለአክሲዮኖች ጉባዔ ላይ እንደራሴ ለመሾም የሚቻለው በፅሑፍ በተረጋገጠ ውክልና ሠነድ ሆኖ 

በሿሚው የተፈረመና ቀን የተፃፈበት መሆን አለበት፡፡  

4. የውክልና ሥልጣን ቅፅ ይዘት፣ ውክልናው የሚቀመጥበት ቦታና ጊዜ የሚወሰነው በዳይሬክተሮች 

ቦርድ ነው፤ ሆኖም የጊዜ ገደቡ ስብሰባው ከሚጀመርበት ከሦስት ቀናት በፊት መጠናቀቅ አይችልም፡፡ 

5. በባለአክሲዮኖች ጠቅላላ ጉባዔ ለመሳተፍ የሚሰጥ ውክልና በሠነድች ማረጋገጫና ምዝገባ ኤጀንሲ 

ወይም ሌላ አግባብነት ባለው ተቋም መረጋገጥ ግዴታ አይሆንም፡፡ 
 

አንቀጽ 18 
የጉባዔ አጀንዳ 

 

1. የጉባዔው አጀንዳ ግልባጭ ከመጥሪያው ጋር ለባለአክሲዮኖች ይላክላቸዋል፡፡  

2. ጉባዔው በሚካሄድበት ጊዜ የጠቅላላ ጉባዔ አጀንዳ ሊሻሻል ይችላል፡፡ ሆኖም ይህ ሊሆን የሚችለው 

በድምፅ የመወሰን መብት ካላቸው ባለአክሲዮኖች መካከል ይበልጡን (ማጆሪቲ) የአክሲዮን ድርሻ 

የያዙ ሲስማሙበት ብቻ ነው፡፡  
 

አንቀጽ 19 
የጠቅላላ ጉባዔ ሥነ-ሥርዓት 

 

1. የማኅበሩን ማናቸውንም ጉባዔዎች በሰብሳቢነት የሚመራው የዳይሬክተሮች ቦርድ ሰብሳቢ 

(ሊቀመንበር) ወይም እርሱ ከሌለ በሹመት ቀደምትነት ያለው የዳይሬክተሮች አባል ይሆናል፡፡ 

ጉባዔው የተጠራው በኦዲተሮች ወይም በፍርድ ቤት ወይም በሒሳብ አጣሪ ከሆነ ጉባዔውን 

በሰብሳቢነት የሚመራው ጠሪው አካል ይሆናል፡፡  

2. በንግድ ሕጉ መሠረት የጠቅላላ ጉባዔው ፀሐፊ የሚሆነው የማኅበሩ ፀሐፊ ነው፡፡   

3. በእያንዳንዱ ስብሰባ ወቅት የስም መመዝገቢያ ወረቀት ይዘጋጃል፡፡ ይህም በስብሰባ የተገኙትን 

ባለአክሲዮኖችና እንደራሴዎች ስምና አድራሻ፤ የያዙትን የድምፅ ብዛት እና ሌሎች በሕጉ የተቀመጡ 

ጉዳዮችን የሚያሳይ ነው፡፡  

4. ፈቃደኛ ከሆኑ በባለአክሲዮንነትም ሆነ በወኪልነት ስም በጉባዔው ስብሰባ ላይ ከተገኙ ውስጥ 

ከፍተኛ ድርሻ ባላቸው ባለአክሲዮኖች መካከል በሚደረግ ስምምነት የተወሰኑት ባለአክሲዮኖች ድምፅ 

ቆጣሪ ይሆናሉ፡፡  

5. አንድ ባለአክሲዮን ወይም እንደራሴ ድምፅ መስጠቱ በሚስጥር እንዲሆን ካልተጠየቀ በስተቀር 

ውሳኔ የሚተላለፈው እጅ በማውጣት ነው፡፡  

6. ስለ መደበኛ ወይም አስቸኳይ ስብሰባዎች ምልዓተ ጉባዔ በንግድ ሕጉ የተደነገገው ተፈፃሚ     

ይሆናል፡፡  

7. በንግድ ሕጉ የተለየ ካልተደነገገ በስተቀር ውሳኔዎቹም የሚደረጉት ተራ በሆነ ድምፅ ብልጫ ነው፡፡  

8. በጉባዔ ጊዜ የሚደረጉ ውይይትና ውሳኔዎች በንግድ ሕግ በተመለከተው መሠረት በፅሑፍ 

ተደርገው ይመዘገባሉ፡፡  
 

አንቀጽ 20 

የጠቅላላ ጉባዔ ሥልጣን እና ተግባራት 
 

ጠቅላላ ጉባዔው የሚከተሉት ሥልጣኖች ይኖሩታል፡- 

1.  የዳይሬክተሮች ቦርድ አባላትና ኦዲተሮችን ይሾማል፤ ይሽራል፤ የክፍያቸውን መጠን ይወስናል፡፡ 

2. ያለፈውን የበጀት ዓመት ሒሳብ ሚዛን፤ የትርፉንና የኪሣራውን ሒሳብ፤ እንዲሁም 

የዳይሬክተሮቹንና የኦዲተሮችን ሪፖርት መርምሮ ያፀድቃል ወይም ይጥላል፡፡  

3. በትርፍ አመዳደብና አከፋፈል ላይ እንዲሁም በአጠቃላይ ካለፈው የሒሳብ ዓመት በሚነሱ የሒሳብ 

ጉዳዮች ላይ አስፈላጊውን ውሳኔ ይሰጣል፡፡  

4. ሌሎች በዳይሬክተሮች ቦርድ የሚያቀርቡለትየውሳኔ ሐሳቦች መርምሮ ውሳኔ ያሳልፋል፡፡  

አንቀጽ 21 

የዳይሬክተሮች ቦርድ አባላት ብዛት 
 
 

የማኅበሩ ባለአክሲዮኖች ጠቅላላ ጉባዔ ዘጠኝ የዳይሬክተሮች ቦርድ አባላትን ይመርጣል፡፡ እነዚህ 

የተመረጡ የዳይሬክተሮች ቦርድ አባላት ማኅበሩን ለ3 (ሦስት ዓመት) ያስተዳድራሉ፡፡ የዳይሬክተሮች 

ቦርድ አባላት አሿሿም ሆነ መሻር በንግድ ሕጉ እና በኢትዮጵያ ብሔራዊ ባንክ መመሪያዎች መሠረት 

ተግባራዊ ይሆናል፡፡  
 

አንቀጽ 22 

የዳይሬክተሮች ቦርድ ምዝገባ 
 
 

በማኅበሩ ዋና መሥሪያ ቤት የዳይሬክተሮቸን እና የዋና ሥራ አስፈፃሚውን በሌሎች ኩባንያዎች ውስጥ 

ያላቸውን የአስተዳዳሪነት ሥራ እንዲሁም ሌሎች ሙያዎችን የሚያሳይ መዝገብ ይቀመጣል፡፡ 

የሚያስተዳድሩት ተቋም ኩባንያ ከሆነ የኩባንያው ስም እና የዋና መሥሪያ ቤቱ አድራሻ መገለፅ      

አለበት፡፡  

አንቀጽ 23 

የዳይሬክተሮች ቦርድ ሥልጣን 
 

1. የማኅበሩ የዳይሬክተሮች ቦርድ የሚከተሉት ሥልጣኖች ይኖሩታል፡- 

1.1  የማኅበሩን ሥራ አመራር የመቆጣጠር፤ 

1.2 ከጠቅላላው የባለአክሲዮኖች ጉባዔ ከሚተላለፈው ውሳኔ ሳይወጣ የማኅበሩን የንግድ ሥራ   

ለማካሄድ አስፈላጊ የሆኑ እርምጃዎችን የመውሰድ፤ 

1.3  የማኅበሩን ዋና ሥራ አስፈፃሚ የመሾም ወይም የመሻር፤ 

1.4  በሠራተኛ ቅጥርና አስተዳደር ላይ አጠቃላይ መመሪያ የማውጣት፤ 

1.5  የሚንቀሳቀስና የማይንቀሳቀስ ንብረትን የመግዛት የመሸጥ፤ 

1.6 ገንዘብ ለመበደር፤ ለማበደር፣ አስፈላጊ በሆነ ጊዜ ያለወለድ ለማበደር፤ለብድር መያዣ 

ወይም ዋስትና ለመስጠት በሠነድ ዕዳን ለማሠረዝ፣ ድርድር ለማድረግ፣ የጡረታ፤ 

የመጠባበቂያ ገንዘብ ወይም ሌላ ዕቅድ (ፕሮግራም) ለማኅበሩ ሠራተኞች ለማቋቋም፤ 

1.7 ከኢትዮጵያ ውጪ ቅርንጫፍ ባንኮች ስለማቋቋም ለመወሰንና ተግባራዊ ለማድረግ፤ 

1.8  ከፍርድ ቤት ውጭ ክርክርን በስምምነት ለመጨረስ፤ 

1.9 ባንክ ሥራ አዋጅ እንዲሁም ማሻሻያዎቹን ጨምሮ እንደተጠበቀ ሆኖ፤ማናቸውንም 

ተስማሚ ሆኖ ያገኘውን እና የማኅበሩን ገንዘብ ሥራ ላይ ስለማዋል ለጠቅላላው 

የባለአክሲዮኖች ጉባዔ የውሳኔ ሃሳብ ለማቅረብ፤ 

1.10  የባንክ ሥራ አዋጅ እንዲሁም ማሻሻያዎቹን ጨምሮ እና በኢትዮጵያ ብሔራዊ ባንክ 

መመሪያዎች እና በሌሎች የሀገሪቱ ሕጎች ላይ በተመለከቱት ጊዜያቶች ውስጥ ለኢትዮጵያ 

ብሔራዊ ባንክ የሚቀርቡትን የሒሣብ መዝገቦች፤ ሒሣቦችና ስለማኅበሩ የሚገልፁ 

መረጃዎች መዘጋጀታቸው፤ መቀመጣቸውና መላካቸውን የማረጋገጥ፤ 

1.11  በሥራ ላይ ባሉ ሕጎችና ደንቦች መሠረት የማኅበሩን ካፒታል በቀጥታ የማይጨምሩ 

ሠነደ መዋዕለ ንዋዮችን ለገበያ ማቅረብ ላይ ውሳኔ ለመስጠት፣ ይህም ቦንዶችን፣ የዕዳ 

ሠነዶችን፣ ማስታወሻዎችን (ኖቶች) ወይም ሌሎች የዕዳ ሠነደ ሙዓለ ንዋዮችን፣ እና 

ተዛማጅ ውሎችን (ዴሪቬቲቮች) ይጨምራል ነገር ግን በእነዚህ ብቻ አይገደብም፤ 

እነዚህንም በማቅረብ ያስፈፅማል ተፈፃሚነታቸውንም ይከታተላል፤ 
 

1.12 የማኅበሩን ማንኛውም ሠነደ ሙዓለ ንዋይ የኢትዮጵያ ካፒታል ገበያ ባለሥልጣንና 

የኢትዮጵያ ሠነደ ሙዓለ ንዋይ ገበያን ጨምሮ በተቆጣጣሪ የመንግስት አካላት፣ ሠነደ 

ሙዓለ ንዋይ ገበያ፣ ወይም ያልተማከለ የጠረጴዛ ዙሪያ ገበያ (OTC) ዘንድ 

የሚመዘገብበትን፣ ወይም ለሽያጭ የሚቀርብበትን፣ ዝርዝር ጉዳዮችን በተመለከተ 

ለመቆጣጠር፣ ለመጀመርና ለመወሰን፤ 

1.13 የኢትዮጵያ ካፒታል ገበያ ባለሥልጣን፣ የሠነደ ሙዓለ ንዋይ ገበያ፣ ያልተማከሉ የጠረጴዛ 

ዙሪያ ገበያዎች ወይም ሌላ ማንኛውም አግባብነት ያለው ተቋም በሚያዘው መሠረት 

የካፒታል ገበያ መስፈርቶች፣ የማሳወቅ ግዴታዎች፣ የሪፖርት አቀራረብ ደረጃዎች፣ እና 

የማኅበሩ አስተዳደር ግዴታዎች ቀጣይነት ባለው ሁኔታ እየተከበሩ መሆናቸውን 

ለማረጋገጥ፤ 

1.14 ለማኅበሩ በካፒታል ገበያ እንቅስቃሴዎች ውስጥ መሳተፍ አስፈላጊ የሆኑትን ወይም 

ተያያዥነት ያላቸውን ሁሉንም ሕጋዊ እርምጃዎች ለመውሰድና ተግባራትን ለመወከል፣ 

ይህም በተቆጣጣሪ  አካላት ፊት መቅረብን፣ የሚያስፈልጉ ሠነዶችን መደራደርና 

መፈረምን፣ እና የጠቅላላ ጉባዔ ውሳኔዎችን በማክበር የካፒታል ገበያ ስትራቴጂዎችን 

መተግበርን     ያጠቃልላል፡፡  

1.15 ማኅበሩ የካፒታል ገበያ አገልግሎት ሰጪ ፈቃድ እንዲያገኝ አስፈላጊ የሆኑትን ሁሉንም 

ሕጋዊ እርምጃዎች ለመውሰድ፤ 

1.16 ማኅበሩ ራሱን በራሱ የሚቆጣጠር ድርጅት አባል እንዲሆን አስፈላጊ የሆኑትን ሁሉንም 

ሕጋዊ እርምጃዎች ለመውሰድ፤ እና 

1.17 ማኅበሩ የካፒታል ገበያ አገልግሎት ሰጪ ሆኖ ለመስራት የሚያስችል ፈቃድ አግኝቶ 

በካፒታል ገበያ ተግባራት ላይ ለመሰማራት ሲል ተቀጥላ ኩባንያ ለማቋቋም ወይም ቀደም 

ሲል በተቋቋመ ወይም አዲስ በሚቋቋም ተቀጥላ ኩባንያ ውስጥ የአክሲዮን ድርሻ 

ለማግኘት ለመወሰንና ሁሉንም ሕጋዊ እርምጃዎች ለመውሰድ። 

2. የዳይሬክተሮች ቦርድ ኮሚቴዎችን ማቋቋም፤ እንዲሁም ውጤታማነታቸውን መቆጣጠር፡፡ 

3. የባንኩን እስታራተጂክ ዕቅድ፤ዓመታዊ በጀት፣ የሥራ ኘሮግራምና የሒሣብ ሪፖርት እንዲሁም 

ሌሎች እንቅስቃሴዎችንም መርምሮ ማፅደቅ፤ 

4. አግባብ ባለው ሕግ መሠረት የበጎ አድራጎት ሥራን ለማከናወን እንዲረዳ በጥናት ላይ ተመስርቶ 

በማኅበሩ ስም የበጎ አድራጎት ድርጅት ሊያቋቁም ይችላል፤ እና    

5. የዳይሬክተሮች ቦርድ አስፈላጊ እስከሆነ ድረስ ከላይ የተዘረዘሩትን ሥልጣኖቹን ሕጉ 

በሚፈቅደው አግባብ እና በዚህ መመስረቻ ፅሑፍ መሠረት በሙሉ ወይም በከፊል ለቦርድ 

ሰብሳቢው ወይም ለዋና ሥራ አስፈፃሚ ወይም ለሌላ የማኅበሩ የሥራ ኃላፊ በውክልና ሊሰጥ  

ይችላል፡፡ 

አንቀጽ 24 

የማኅበሩ ዳይሬክተሮች ቦርድ ምርጫና ሹም ሽር 
 

የቦርድ አባላት ስብጥር እና ዝርዝር የአመራረጥ ሒደት አግባብነት ባለው የኢትዮጵያ ብሔራዊ ባንክ 

መመሪያ መሠረት መሆኑ እንደተጠበቀ ሆኖ፣ 

1. የማኅበሩ የዳይሬክተሮች ቦርድ አባላት በማኅበሩ መደበኛ የባለአክሲዮኖች ጠቅላላ ጉባዔ ይሾማሉ፡፡ 

2. በባንክ ሥራ አዋጅ እና የኢትዮጵያ ብሔራዊ ባንክ የሚያወጣቸው መመሪያዎች እንደተጠበቁ 

ሆነው፤ ዳይሬክተሮች ለሦስት ዓመት (3) አለዚያም ተተኪዎቻቸው ተመርጠው እስከሚረከቧቸው 

ድረስ ይሠራሉ፡፡ 

3. ዓመታዊ ጠቅላላ ጉባዔው ሥራቸውን በለቀቁት ምትክ አዲስ ዳይሬክተሮችን ይመርጣል፡፡ 

የዳይሬክተሮች ቦርድ አባላት ምርጫ በሚስጥር ድምፅ አሰጣጥ ዘዴ ይከናወናል፡፡  

4. አንድ ወይም ከዚያ በላይ የዳይሬክተሮች ቦርድ አባላት ሥራቸውን ቢለቁ የቀሩት አባላት ከግማሽ 

በላይ ከሆኑ በወጡት ምትክ ከባለአክሲዮኖቹ ወይም እንደሁኔታው ባለአክሲዮኖች ካልሆኑት መካከል 

ይሾማሉ፡፡ የቀሩት የዳይሬክተሮች ቦርድ አባላት ከግማሽ በታች ከሆኑ ግን እነዚህ የቀሩት 

ዳይሬክተሮች የጐደለውን ለመሙላት ጠቅላላ ጉባዔውን ይጠራሉ፡፡ በተጓደሉት የዳይሬክተሮች ቦርድ 

አባላት ምትክ የተተኩት የአዲስ ቦርድ ዳይሬክተሮች ሹመቶች ሁሉ ለዓመታዊ ጠቅላላ ጉባዔ 

ቀርበው መፅደቅ አለባቸው፡፡ አዲሶቹ ተመራጭ ዳይሬክተሮች የለቀቁት ዳይሬክተሮች ያቋረጡትን 

ቀሪ የአገልግሎት ዘመን ያሟላሉ፡፡  

አንቀጽ 25 
የማኅበሩ ፀሐፊ 

 

በማኅበሩ ዋና ሥራ አስፈፃሚ አቅራቢነት የዳይሬክተሮች ቦርድ የማኅበሩን ፀሐፊ ይሾማል፡፡ የማኅበሩ 

ፀሐፊ የሚከተሉት ተግባራትና ኃላፊነቶች ይኖሩታል፡- 

1. የማኅበሩን መረጃዎች እና መዛግብት የማደራጀት እና የመያዝ፤ 

2. ለሚመለከተው አካል ሪፖርቶችን እና ሌሎች አስፈላጊ መረጃዎችን በወቅቱ የመስጠት፤ 

3. ለባለአክሲዮኖች እና ለሦስተኛ ወገኖች መረጃ የመስጠት፤ 

4. የባለአክሲዮኖችን እና የቦርድ አባላትን ስብሰባዎች የማዘጋጀት፤ 

5. የባለአክሲዮኖችን እና የዳይሬክተሮች ቦርድ ቃለ-ጉባዔዎችን ማዘጋጀት እና አደራጅቶ የመያዝ፤ 

እና 

6. በዋና ሥራ አስፈፃሚ እና በማኅበሩ የመመስረቻ ፅሑፍ የሚሰጡትን ሌሎች ተግባራት 

የማከናወን፡፡ 

አንቀጽ 26 
የዳይሬክተሮች ቦርድ የአገልግሎት ክፍያ እና አበል 

 
 

1. ዓመታዊ ጠቅላላ ጉባዔ በሚቀጥለው የሥራ ዓመት (የሒሳብ ዓመት) ለዳይሬክተሮች ቦርድ አባላት 

ሊከፈል የሚገባውን ወርሃዊ የአገልግሎት ክፍያ እና ዓመታዊ አበል በኢትዮጵያ ብሔራዊ ባንክ 

መመሪያ መሠረት ይወስናል፡፡  

2. ለዳይሬክተሮቹ የሚከፈለው ዓመታዊ አበል የሚታሰበው ከማኅበሩ የተጣራ ትርፍ ላይ ሲሆን፤ 

ወርሃዊ የአገልግሎት ክፍያው ደግሞ ከማኅበሩ አጠቃላይ ወጪ ውስጥ የሚካተት ይሆናል፡፡  

አንቀጽ 27 
የዳይሬክተሮች ቦርድ ስብሰባ 

 

1. በሌላ ጊዜ ወይም ቦታ እንዲካሄድ ካልተወሰነ በስተቀር የዳይሬክተሮች ቦርድ በወር አንድ ቀን 

በማኅበሩ ዋና መሥሪያ ቤት ውስጥ ጉባዔውን ያካሄዳል፡፡  

2. የዳይሬክተሮች ቦርድ ከአባላቱ ውስጥ አንዱን ሰብሳቢ (ሊቀመንበር) አድርጎ ይሾማል፡፡  

3. በመደበኛ ሥራው ላይ ሊገኝ ያልቻለ ዳይሬክተር ከቦርድ አባላት ውስጥ አንዱን እንደራሴ አድርጎ 

መሾም ይችላል፡፡ በዚህ ዓይነት የሚሾም እንደራሴ ግን ከአንድ ሰው በላይ ሊወክል አይችልም፡፡  

4. የዳይሬክተሮች ቦርድ ስብሰባ አስፈላጊ በሆነበት ጊዜ ሁሉ በሊቀመንበሩ ይጠራል፡፡ በኢትዮጵያ 

ውስጥ ለሌሉ ዳይሬክተሮች ጥሪ ወረቀት አይላክም፡፡ ዳይሬክተሮቹ ተሰብስበው የሚያሳልፏቸው 

ውሳኔዎች ተመዝግበው ይቀመጣሉ፡፡ ከዳይሬክተሮቹ ውስጥ አብዛኛዎቹ (ከሃምሳ በመቶ በላይ) 

በስብሰባ ካልተገኙ የፀና ውሳኔ ማስተላለፍ አይችሉም፡፡ ውሳኔዎቹም የሚያልፉት አብላጫ በሆነ 

ድምፅ ነው፡፡  

5. የዳይሬክተሮች ቦርድ አባላት በስብሰባ ላይ በቪዲዮ ወይም በሌላ የመገናኛ ዘዴ መሳተፍ ይችላሉ፡፡ 

የመገናኛ ዘዴው የተሰብሳቢዎችን ማንነት ለመለየት የሚያስችል እንዲሁም ውጤታማ ተሳትፎን 

የሚያረጋግጥ መሆን አለበት፡፡ የመገናኛ ዘዴው ቢያንስ የተሳታፊዎችን ድምፅ ሳያቆራርጥ 

የሚያስተላልፍ እና ተሰብሳቢዎቹ በአንድ ጊዜ መሳተፍ እንዲችሉ የሚፈቅድ መሆን አለበት፡፡  

6. ምንም እንኳን በንግድ ሕግ ቁጥር 309(3) የተጠቀሰው ቢኖርም፤ ስብሰባ የተጠራበት ጉዳይ 

አስቸኳይ ከሆነ እና በአካል መገናኘት ካልተቻለ ሁሉም አባላት በቪዲዮ ወይም በሌላ የመገናኛ ዘዴ 

በመጠቀም በአካል ሳይገኙ ያሳለፉት ውሳኔ የፀና ይሆናል፡፡   

7. ውሳኔ የሚተላለፈው በስብሰባው ላይ በቀጥታ፣ በተወካይ፣በኤሌክትሮኒክስ ዘዴ በተሳተፉ የቦርድ 

አባላት ድምፅ ብልጫ ሲሆን ድምፁ እኩል ከመጣ የቦርድ ሊቀመንበሩ የደገፈው ሃሳብ ተቀባይነት 

ያገኛል፡፡ ውሳኔዎቹ በቃለ-ጉባዔ ተፅፈው የሚፈረሙት በቦርዱ ሊቀመንበርና በማኅበሩ ፀሐፊ 

እንዲሁም በስብሰባው ላይ በአካል፤ በኤሌክትሮኒክስ ዘዴ እና በውክልና በተገኙ አባላት ጭምር     

ነው፡፡ 

አንቀጽ 28 
የዳይሬክተሮች ቦርድ ግዴታዎች 

 

የማኅበሩ ዳይሬክተሮች ቦርድ የሚከተሉት ግዴታዎች ይኖሩባቸዋል፡፡ 

1.  የማኅበሩ የዳይሬክተሮች ቦርድ እና የጠቅላላ ጉባዔዎች ሪከርዶች በተከታታይ እንዲያዙ የማድረግ፤  

2.  የሒሣብ ሥራና የሒሣብ መዝገቦች እንዲይዙ የማድረግ፤  

3.  ሒሣቦችን ለኦዲተሮች የማቅረብ፣የሥራውን አካሄድና የገንዘቡን ሁኔታ የሚገልፅ ሪፖርት ለጠቅላላ 

ጉባዔው የማቅረብ፤ 

4.  በንግድ ሕጉና በዚህ መመስረቻ ፅሑፍ መሠረት ለጠቅላላ ጉባዔው ጥሪ የማድረግ፤ 

5.  በሕግ ወይም በመመስረቻ ፅሑፉ የተደነገገውን መጠባበቂያ ገንዘብ እንዲደራጅ የማድረግ፤ 

6.  የመክሰር ሥነ ሥርዓት እንዲከፈት ቢያስፈልግ ለፍርድ ቤት የማመልከት፤እና 

7. በማኅበሩ የመመስረቻ ፅሑፍ፤ በንግድ ሕጉ፤ የኢትዮጵያ ብሔራዊ ባንክ በሚያመጣቸው 

መመሪያዎች ወይም በሌሎች የሀገሪቱ ሕጎች የተሰጡትን ሌሎች ግዴታዎችን የመፈፀም፡፡  

 



16 
 

አንቀጽ 29 
የዳይሬክተሮች ቦርድ አባላት ተጠያቂነት 

 

1. ዳይሬክተሮቹ ከወኪል የሚጠበቀውን ጥንቃቄ በማድረግ በሕግ፣ በመመስረቻ ፅሑፉ እና 

በጠቅላላ ጉባዔው የተሰጣቸውን ተግባሮች መፈፀም አለባቸው፡፡  

2. ግዴታዎቻቸውን ባጓደሉ ጊዜ ለሚደርሰው ጉዳት ለማኅበሩ በአንድነት እና በነጠላ ተጠያቂዎች 

ይሆናሉ፡፡ 

3. ዳይሬክተሮቹ በንግድ ሕግ  መሠረት ለማኅበሩ አበዳሪዎችም ተጠያቂነት ይኖርባቸዋል፡፡  

አንቀጽ 30 
የማኅበሩ አስተዳደር 

 

1. የማኅበሩ የአስተዳደር ሥራ በዳይሬክተሮች ቦርድ በሚመረጥና እና በሚሾም የአገልግሎት 

ክፍያውም ሆነ የሥራ ሁኔታው በዚሁ የዳይሬክተሮች ቦርድ በሚወሰንለት ዋና ሥራ አስፈፃሚ 

ይካሄዳል፡፡ የዋና ሥራ አስፈፃሚው አሿሿም በባንክ ሥራ አዋጅ እና በኢትዮጵያ ብሔራዊ ባንክ 

መመሪያዎች የተደነገገውን የተከተለ ይሆናል፡፡ 

2. ዋና ሥራ አስፈፃሚው በዚህ መመሥረቻ ፅሑፍ፤ በሌሎች ሕጎች እንዲሁም የዳይሬክተሮች 

ቦርድ በሚሰጠው መመሪያ መሠረት የማኅበሩን ሥራ ይመራል፤ ይሠራል፤ ማናቸውንም 

ለማኅበሩ ዓላማ አፈፃፀም አስፈላጊ የሆኑትን ተግባሮች ሁሉ ያከናውናል፡፡ 

3. ዋና ሥራ አስፈፃሚው የዳይሬክተሮች ቦርድ እንደአስፈላጊነቱ በየጊዜው በውክልና የሚሰጠው 

ሌሎች ሥልጣንና ተግባሮችም ይኖሩታል፡፡ 
 

አንቀጽ 31 

የማኅበሩ ዋና ሥራ አስፈፃሚ ሥልጣንና ተግባር 
 

የማኅበሩ ዋና ሥራ አስፈፃሚ የሚከተሉት ሥራዎች ለማከናወን ሙሉ ሥልጣን ተሰጥቶታል፡  

በዚህም መሠረት፡- 

1. ከዳይሬክተሮች ቦርድ የተሰጠውን አጠቃላይ መመሪያ በመከተል ማኅበሩን ለመምራት ባለው 

ሥልጣንና ኃላፊነት መሠረት ማኅበሩ ለተቋቋመበት ዓላማ ግብ መምታት የተቻለውን ሁሉ 

ያደርጋል፡፡  

2. የማኅበሩን አጠቃላይ እንቅስቃሴ ያቅዳል፣ ያስተባብራል፣ ይመራል፣ ያስተዳድራል፣ ይቆጣጠራል፣ 

ይከታተላል፡፡  

3. የባንኩን እስታራተጂክ ዕቅድ፤ዓመታዊ በጀት፣ የሥራ ኘሮግራምና የሒሣብ ሪፖርት እንዲሁም 

ሌሎች እንቅስቃሴዎችንም ካዘጋጀና ከመረመረ በኃላ እንዲፀድቅ ለዳይሬክተሮች ቦርድ ያቀርባል፡፡  



17 
 

4. የማኅበሩን ሠራተኞች ይቀጥራል፣ ዕድገት ይሰጣል፣ ያስተዳድራል፣ የደመወዝ ልክና የሥራ 

ሁኔታዎችን ይወሰናል፡፡ ለዋና ሥራ አስፈፃሚ ተጠሪ የሆኑ ዋና መኮንንኖችን እና የማኅበሩን ፀሐፊ 

መርጦ እንዲሾሙ ለዳይሬክተሮች ቦርድ ያቀርባል፡፡ እንዲሁም ሥራቸውን ይቆጣጠራል፤ ከኃላፊነት 

የሚያስነሳ ምክንያት ሲኖር ለዳይሬክተሮች ቦርድ የውሳኔ ሃሳቡን ያቀርባል፡፡   

5. በተፈቀደለት የሥራ ኘሮግራምና የማኅበሩ የሒሣብ አያያዝ ደንብና ሥርዓት መሠረት ወጪዎችን 

ያፀድቃል፡፡  

6. የማኅበሩን ዓመታዊ ሒሣብ የሚመረምሩ የውጭ ኦዲተሮችን ምርጫና ሹመት በሚመለከት ለቦርዱ 

ሃሳብ ያቀርባል፡፡  

7. ከሥሩ ለሚገኙት ሠራተኞች መመሪያ ይሰጣል፣ ይቆጣጠራል፡፡  

8. የማኅበሩን ዓላማ ለማሳደግ ቅርንጫፍ ባንኮችን ይከፍታል ፣ ይመራል፣ ይቆጣጠራል፡፡ 

9. የሥራ መጓተትን የሚያስቀር ትርፋማነትን የሚያሳድግ የተቀላጠፈ የቁጥጥር መዋቅርና አሠራር 

ይዘረጋል፡፡ 

10. የሠራተኛ ሕጐችና የማኅበሩ የሠራተኛ መተዳደሪያ ደንብ በሚፈቅዱት መሠረት በሠራተኞች ላይ 

አስተዳደራዊ እርምጃዎች ይወስዳል፡፡ 

11.  የማኅበሩን የባንክ ሒሣብ ይከፍታል፣ ያንቀሳቅሳል፡፡ 

12. ማኅበሩ ያበደረው ብድር ባለመመለሱ ምክንያት በዋስትና የያዛቸውን የሚንቀሳቀሱና የማይንቀሳቀሱ 

ንብረቶችን በአዋጅ ቁጥር 97/90 እና 1147/12 መሰረት ይሸጣል፣ የባለቤትነት ስሙን በገዥው ስም 

እንዲያዛውር እንዲሁም በአዋጅ ቁጥር 216/92 እና አዋጅ ቁጥር 1147/12 መሠረት ገዢ ሳይገኝ 

ሲቀር ንብረቶቹን ማኅበሩ እንዲረከብ ያደርጋል፣ ማኅበሩ የተረከበውን ንብረት ለሌላ ሦስተኛ ወገን 

በሽያጭ እንዲተላለፍ እና ስም እንዲዛወር ያደርጋል፣ አስፈላጊ ሆኖ ሲገኝም የንብረቶቹን 

የባለቤትነት ስም ወደ ማኅበሩ እንዲዛወር ያደርጋል፡፡ 

13. የማኅበሩን ሕንፃዎች ያከራያል እና የኪራይ ውል ይፈርማል፣ ማኅበሩ ተከራይ በሚሆንበት ወቅት 

የኪራይ ውል ይፈርማል፡፡  

14. ማኅበሩ በሚከስበትም ሆነ በሚከሰስበት መድረክ ላይ ማኅበሩን ወክሎ ይገኛል፤ መልስ ይሰጣል፣ 

ጠበቃ ይቀጥራል፣ ነገረ-ፈጅ ይወክላል፡፡ እንዲሁም ከፍርድ ቤት ውጭ ክርክርን በስምምነት 

እንዲጨረስ ያደርጋል፡፡  

15. የማኅበሩን ዋና ሥራ አስፈፃሚ ወይም እርሱ የወከለው በማንኛውም የዳይሬክተሮች ቦርድ ጉባዔ 

ላይ ይገኛል ሆኖም ግን ድምፅ አይሰጥም፡፡  

16.  ከላይ ከተጠቀሱት ተግባሮች ጋር የተዛመዱ ሌሎች ሥራዎችንም እንዲሁም በዳይሬክተሮች ቦርድ 

በውክልና የሚሰጡትን ሌሎች ሥራዎች ያከናውናል፡፡  

17. በዚህ መመስረቻ ፅሑፍ እና በሕግ አግባብ መሠረት ከላይ የተዘረዘሩትን ሥልጣኑን በሙሉ ወይም 

በከፊል በውክልና ሊሰጥ ይችላል፡፡ 

አንቀጽ 32 

 ኦዲተሮች፤ 
 

1. የባለአክሲዮኖች ዓመታዊ መደበኛ ጠቅላላ ጉባዔ የማኅበሩን ኦዲተሮች ይሾማል፡፡ የሚሾሙት 

ኦዲተሮች በሒሣብ ምርመራ ሕጋዊ ፈቃድ ያላቸው ሰዎች ወይም ድርጅቶች ናቸው፡፡ የኦዲተሮቹ 

ተግባር በንግድ ሕጉ እና በሌሎች አግባብነት ባላቸው ሕጎች በተደነገገው መሠረት ይሆናል፡፡  

2. የኦዲተሮች ብዛትና የአገልግሎት ዋጋ ክፍያ ልክ በባለአክሲዮኖች ዓመታዊ መደበኛ ጠቅላላ-ጉባዔ 

የሚወሰን ይሆናል፡፡ 

3. የባለአክሲዮኖች ዓመታዊ ጠቅላላ ስብሰባ አንድ ኦዲተርን ለሦስት (3) ዓመታት ማኅበሩን  

እንዲያገለግል ሊሾም ይችላል፡፡ ከዚህ ጊዜ ማለቂያ በኋላም በሕግ አግባብ መሠረት በድጋሚ ሊሾም 

ይችላል፡፡ 

4. በዚህ የመመሥረቻ ፅሑፍ እና በሌሎች ሕጎች የተጠቀሱት ሥልጣንና ኃላፊነቶች እንደተጠበቁ 

ሆነው ማንኛውም የማኅበሩ ኦዲተር ከዚህ ቀጥሎ የተዘረዘሩት ሥልጣንና ኃላፊነቶች አሉት፡፡ 

እነርሱም፡-                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                            

4.1  የማኅበሩን መዛግብትና ሠነዶች መመርመር፣  

4.2  የማኅበሩን ንብረት፣ የሒሣብ መዛግብቶችና ትርፍና ኪሣራ የሚያሳዩበትን ሠነዶች 

ትክክለኛነት ማረጋገጥ፣ 

4.3 የዳይሬክተሮች ቦርድ የአዘጋጀው ሪፖርት የማኅበሩን ትክክለኛ ገፅታ የሚያሳይ መሆኑን 

ማረጋገጥ፣ 

4.4 ሥራውን ለማከናወን አስፈላጊ ነው ብሎ የሚያምንበትን ሌላ መዝገብ፣ ሠነድ፣ ቃለ-ጉባዔና 

ሌላም ማስረጃ ማየት እና መመርመር፤  

4.5 በባለአክሲዮኖች ዓመታዊ ጠቅላላ ጉባዔ ላይ መገኘት እና የኦዲት ሪፖርትን ለባለአክሲዮኖች 

ማቅረብ፤ 

4.6   የዳይሬክተሮች ቦርድ ጠቅላላ ጉባዔ መጥራት ባልቻለ ጊዜ ጉባዔውን መጥራት፤እና  

4.7   ሌላም ከባለአክሲዮኖች ጠቅላላ ጉባዔ የሚሰጠውን ኃላፊነት መፈፀም፣  

5. ከማኅበሩ ዋና ገንዘብ ከሃያ በመቶ (20%) ያላነሰ ይዞታ ያላቸው ባለአክሲዮኖች በራሳቸው ወጪ 

አንድ ኦዲተር መሾም ይችላሉ፡፡  

6. የኦዲተሩ ሪፖርት ኮፒ የሒሣብ ዓመቱ ካለቀ በኋላ ባሉት ዘጠና (90) ቀኖች ውስጥ ለኢትዮጵያ 

ብሔራዊ ባንክ መቅረብ አለበት፡፡  

አንቀጽ 33 

የማኅበሩ ሒሣብ ዓመት፣ 
 

1. የማኅበሩ ሒሣብ ዓመት የሚጀምረው እ.ኤ.አ ጁላይ 1 ቀን ሆኖ የሚያልቀው እ.ኤ.አ. ጁን 30 

ቀን በየዓመቱ ነው፡፡  

አንቀጽ 34 

 የማኅበሩ የሥራ ሪፖርት፤ 
 
 

1. የማኅበሩ ዓመታዊ የሒሣብ ማጠቃለያ በሚዘጋበት ጊዜ ዳይሬክተሮቹ ማኅበሩ ያሉትን ልዩ ልዩ 

ንብረቶች ግምትና ያሉበትን ዕዳዎች የሚያሳይና የንብረቱን ዝርዝር የያዘ መዝገብ ያዘጋጃሉ፡፡ 

2. ዳይሬክተሮቹ የሒሳብ ሚዛን፣ የትርፍና ኪሣራ፣ እንዲሁም ባለፈው የሒሣብ ዓመት ማጠቃለያ 

ሥራ ጊዜ ስለ ማኅበሩ አቋምና አሠራር የነበረውን ሁሉ የያዘ ሪፖርት ያዘጋጃሉ፡፡ 

3. ዳይሬክተሮች የባለአክሲዮኖች ጠቅላላ መደበኛ ጉባዔ ጥሪ ከሚደረግበት ቀን ከአርባ (40) ቀናት 

በማያንስ ጊዜ የንብረት ዝርዝር መዝገብ፤ የሒሣብ ሚዛን፤ የትርፍና ኪሣራ ሒሣብ፣ 

የዳይሬክተሮች ቦርድ ሪፖርት፤ ለኦዲተሮቹ መስጠት አለባቸው፡፡ በዚሁ ጊዜ እነዚሁ ሠነዶች 

ለኢትዮጵያ ብሔራዊ ባንክ ይላካሉ፡፡ 

 
 

አንቀጽ 35 
ማስታወቂያና ምዝገባዎች፤ 

 
 

ሁሉም ምዝገባዎችና በሕዝብ ማስታወቂያ ሊወጡ የሚገባቸው ጉዳዮች በንግድ ሕግ አግባብነት ባላቸው 

ድንጋጌዎች መሠረት ይከናወናሉ፡፡ ከዚህ በተጨማሪም፣ በሕግና በሕጋዊ ቁጥጥር ማዕቀፎች ውስጥ 

የተደረጉ የቅርብ ጊዜ ለውጦችን ለማካተት፡- 

1. ማኅበሩ በንግድ ሕግ  መሠረት ወሳኝ/ ክብደት ያላቸው መረጃዎችን በይፋዊ ድረ-ገፁ ላይ ያወጣል፡፡ 

2. በሠነደ ሙዓለ ንዋይን ለሕዝብ የማቅረብ እና የግብይት መመሪያ  ድንጋጌዎች መሠረት፡- 

2.1 ማኅበሩ፣ እንደ አውጪ (Issuer)፣ በመመሪያው የሚጠየቁትን ሁሉንም መረጃዎች በድረ-ገፁ   

ላይ ሕዝብ እንዲያገኛቸው ያደርጋል፡፡ 

2.2 ማኅበሩ ሁሉንም የሚያስፈልጉ የመረጃ ይፋ ማድረጊያዎችን ለኢትዮጵያ ካፒታል ገበያ 

ባለሥልጣን እና የማኅበሩ ሠነደ ሙዓለ ንዋዮች ለተመዘገቡበት የሠነደ ሙዓለ ንዋይ ገበያ 

ያቀርባል፣ ይህም የሚከተሉትን ያጠቃልላል ነገር ግን በእነዚህ ብቻ አይወሰንም፡- 

       2.2.1 ጉልህ ክስተቶች በሚፈጠሩበት ጊዜ፤ እና  

       2.2.2 ዓመታዊና ግማሽ ዓመታዊ ሒሳብ መግለጫዎች፣ ዓመታዊ ሪፖርቶች፣ እና የፋይናንስ 

ትንበያዎች፡፡ 

 

አንቀጽ 36 

ማኅበሩ የሚቆይበት ጊዜ 
 

ማኅበሩ የተቋቋመው ላልተወሰነ ጊዜ ነው፡፡ 
  

አንቀጽ 37 

የማኅበሩ መፍረስ፣ 
 
 

የባንክ ሥራ አዋጅ ፤ የንግድ ሕጉ እና ሌሎች አግባብነት ያላቸው ሕጎች ላይ በተቀመጡት መሠረት 

አንድ ባንክ እንዲፈርስ ምክንያቶች ሲከሰቱ የመፍረስ እና ሒሳብ የማጣራት ሂደቱ ሕጎቹ ላይ 

በተቀመጠው መሠረት ይሆናል፡፡   

 

አንቀጽ 38 

የማኅበሩ ንብረት አጣሪዎች 

1. ማኅበሩ እንዲፈርስ የባለአክሲዮኖች ጠቅላላ ጉባዔ በወሰነ ጊዜ፤ በባንክ ሥራ አዋጅ መሠረት 

የኢትዮጵያ ብሔራዊ ባንክ ማኅበሩን የሚቆጣጠር እና ንብረቱን የሚያጣራ ንብረት አጣሪ ይሾማል፡፡  

2. የኢትዮጵያ ብሔራዊ ባንክ ንብረት አጣሪ በሾመ ጊዜ፤ ለሹመቱ ምክንያት የሆነውን ጉዳይ፤የንብረት 

አጣሪውን ስም፤ሹመቱ የሚፀናበት ቀን እና ማናቸውንም ሌሎች አግባብነት ያላቸው መረጃዎችን 

በመጥቀስ በሰፊው በሚሰራጭ ጋዜጣ ላይ እና በድረ-ገፁ አሳትሞ ያወጣል፡፡  

3. ከባንኩ ባለአክሲዮኖች መካከል ቢያንስ ሀያ አምስት በመቶ የመምረጥ መብት ያላቸው አክሲዮኖችን 

የያዙ ባለአክሲዮኖች የንብረት አጣሪውን ከላይ በንዑስ አንቀፅ 2 መሠረት መሾም በመቃወም ሹመቱ 

በጋዜጣ ከወጣበት ቀን ጀምሮ በሠላሳ ቀናት ውስጥ ለፌዴራል ከፍተኛ ፍርድ ቤት አቤቱታ 

ሊያቀርቡ ይችላሉ፡፡  

4. ለንብረት አጣሪው የሚከፈለው የአገልግሎት መጠን በኢትዮጵያ ብሔራዊ ባንክ የሚወሰን ይሆናል፡፡ 

አንቀፅ 39 

የንብረት አጣሪዎች ሥልጣን እና ኃላፊነት 
 

1. በባንክ ሥራ አዋጅ መሠረት ንብረት እንዲያጣራ የተሾመ ንብረት አጣሪ፤ ንብረቱ የሚጣራውን 

ማኅበር (ባንክ) የማስተዳደር እና የመቆጣጠር ሙሉ እና ብቸኛ ሥልጣን እና ተግባር  

ይኖረዋል፡፡  

2. የንብረት አጣሪው ሥልጣን እና ኃላፊነትን በተመለከተ ተግባራዊ የሚሆነው አግባብ ባለው 

የባንክ ሥራ አዋጅ እና በሌሎች ሕጎች መሠረት ይሆናል፡፡ 

 
 

አንቀጽ 40 

የማኅበሩ ንብረት /ሀብት/ ክፍፍል 
 

ማኅበሩ ከፈረሰ እና ያለበት ዕዳ ለሕጋዊ ባለመብቶች (ገንዘብ ጠያቂዎች) ባላቸው ቅደም ተከተል 

መሠረት ከተከፈለ በኋላ፤ ቀሪውን የማኅበሩን ሀብትና ንብረት ንብረት አጣሪዎች ለባለአክሲዮኖቹ 

እንደየአክሲዮኖቻቸው ብዛት ያከፋፍሉዋቸዋል፡፡  

 

አንቀጽ 41 

መመስረቻ ፅሑፉን ስለማሻሻል፣ 
 

1) በሕግ በሌላ ሁኔታ ካልተወሰነ በስተቀር በዚህ የመመስረቻ ፅሑፍ ላይ ማናቸውም ማሻሻያዎች 

የሚደረጉት በባለአክሲዮኖቹ አስቸኳይ ጉባዔ ውሳኔ ብቻ ነው፡፡  

2) የአስቸኳይ ጉባዔው ድምፅ አሰጣጥና ምልዓተ ጉባዔ በንግድ ሕግ በተደነገገው መሠረት ይፈጸማል፡፡ 

አንቀጽ 42 

ልዩ ልዩ ጉዳዮች 
 

1. በዚህ መመስረቻ ፅሑፍ እና አግባባነት ባላቸው አስገዳጅ ሕጎች መካከል መቃረን ሲኖር አግባብነት 

ያላቸው ሕጎች ተፈፃሚ ይሆናል፡፡  

2. በዚህ መመስረቻ ፅሑፍ ውስጥ ባልተሸፈኑ ጉዳዮች ላይ የንግድ ሕጉ፤ የባንክ ሥራ አዋጅ፤ 

የኢትዮጵያ ብሔራዊ ባንክ መመሪያዎች፤ የካፒታል ገበያ አዋጅ እና መመሪያዎች እና ሌሎች 

አግባብነት ያላቸው ሕጎች እንደጉዳዩ አግባብነት ተፈፃሚነት ይኖራቸዋል፡፡ 

3. በዚህ የመመስረቻ ፅሑፍ የአማርኛ ቅጂ እና የእንግሊዚኛው ቅጂ መካከል የትርጉም ልዩነት 

የተፈጠረ እንደሆነ የአማርኛው ቅጂ ተፈፃሚ ይሆናል፡፡ 

አንቀጽ 43 

የመሸጋገሪያ ድንጋጌ 
ከዚህ ቀደም ማኅበሩ የነበሩትን የመተዳደሪያ ደንብ እና የመመስረቻ ፅሑፍ መሠረት አድርገው የተሰሩ 

ሥራዎች በሙሉ የፀኑ ይሆናሉ፡፡  

  

አንቀጽ 44 

የተፈፃሚነት ወሰን 
 

ይህ የመመስረቻ ፅሑፍ በባንኩ ባለአክሲዮኖች አስቸኳይ ጠቅላላ ጉባዔ ከፀደቀ እና በኢትዮጵያ ብሔራዊ 

ባንክ ይሁንታን አግኝቶ በሚመለከተው የመንግሰት አካል ከተመዘገበበት ቀን ጀምሮ የፀና ይሆናል፡፡ 

 

ይህ የተሻሻለ የመመስረቻ ፅሑፍ    ቀን          ወር 2018 ዓ.ም. በሠነዶች 

ማረጋገጫና ምዝገባ አገልግሎት ከተመዘገበበት ዕለት ጀምሮ ተግባራዊ ሆኗል፡፡ 


